
Nd. 219. Tillaga til þingsályktunar [167. mál]
um rekstur Landssmiðjunnar.

Flm.: Magnús Kjartansson, Eðvarð Sigurðsson.

Neðri deild Alþingis ályktar að skora á ríkisstjórnina að láta gera áætlanir um
endurskipulagningu Landssmiðjunnar í þeim tilgangi, að afkastageta fyrirtækisins
verði nýtt til fullnustu. Skulu þær áætlanir m. a. taka mið af áformunum um
þurrkví í Reykjavík og endurskipulagningu verkstæða, sem starfrækt eru á vegum
ríkis og ríkisstofnana. Áætlanir þessar skulu lagðar fyrir næsta reglulegt Alþingi
ásamt tillögum um fjáröflun til þess að koma vélakosti og rekstri Landssmiðjunnar
i nútímalegt horf.

Greinargerð.
Um alllangt skeið hefur rekstri Landssmiðjunnar hrakað mjog frá þeim tíma,

þegar hún var forustufyrirtæki í málmiðnaði hérlendis. Ástæðan er ekki sú, að
fyrirtækið hafi allt í einu orðið óþarft, heldur hafa komið til þeir pólitísku for-
dómar, að ríkið mætti ekki starfrækja fyrirtæki í málmiðnaði, og hafa samkeppnis-
fyrirtæki í einkaeign vafalaust ýtt undir það mat. Síðustu árin hafa margar nefndir
fjallað um framtíð Landssmiðjunnar, skilað álitsgerðum og tillögum, en ekki hafa
þau störf komið að neinum notum, vegna þess að framkvæmdavilja skorti. Hin
neikvæða afstaða til Landssmiðjunnar náði hámarki, þegar ráðherrar Sjálfstæðis-
flokksins lögðu til innan ríkisstjórnarinnar, að fyrirtækið skyldi lagt niður. Er
sú tillaga enn óafgreidd og því mjög tímabært, að Alþingi lýsi afstöðu sinni til
þess máls.

Í tillögu þessari er lagt til, að Alþingi marki þá stefnu, að Landssmiðjan haldi
áfram starfsemi sinni og verði aukin og efld í samræmi við nútímakröfur. Í sam-
bandi við áætlanir um þau efni er lagt til, að hliðsjón verði höfð af áformunum
um þurrkví í Reykjavík, en í sambandi við það fyrirtæki er þörf á málmsmiðju,
og gæti farið vel á því, að Landssmiðjan tæki það verkefni að sér. Í annan stað er
bent á þá leið að tengja Landssmiðjuna þeirri endurskipulagningu á verkstæðum
ríkis og ríkisstofnana, sem nú er mjög brýn nauðsyn. Hneykslisástandið í þeim
málum má m. a. marka af lýsingu þeirri, sem hér fer á eftir og tekin er úr fram-
söguræðu Magnúsar Jónssonar fjármálaráðherra fyrir fjárlagafrumvarpi fyrir
árið 1971:

"Hefur þetta mál verið í athugun síðan í fyrra, en það er mjög umfangsmikið
og snertir margar stofnanir. Eru auk Landssmiðjunnar rekin samtals 11 verkstæði
í véla- og málmsmíði á vegum 9 ríkisfyrirtækja hér í Reykjavík, auk verkstæða
annars staðar á landinu. ön eiga þessi fyrirtæki vinnuvélar af ýmsum gerðum
og tegundum, ekkert samræmi eða samráð hefur ríkt um. vinnuvélakaup, kaup
varahluta og rekstrarvöru, notkun vinnuvéla og rekstur þessa fjölda verkstæða,
enda hafa nær eingöngu verið hafðar í huga þarfir einstakra stofnana, þegar ráðizt
hefur verið í vélakaup eða verkstæðisrekstur. Vinna flest þessi verkstæði mjög
skyld störf. Fleiri en ein ríkisstofnun eiga þarna sambærilegar eða sams konar
vélar, sem standa stundum ónotaðar um lengri tíma, á sama tíma og önnur stofnun
þarf á sams konar vél að halda. Ósamræmi í vélakaupum og tegundum véla veldur
erfiðleikum. í rekstri og margfaldri fjárfestingu í varahlutum og rekstrarvöru.
Mörg smáverkstæði hafa óþarfa stjórnunarkostnað, mannafli verkstæðanna nýtist
misjafnlega vegna smæðar þeirra og takmarkaðra verkefna, og rík tilhneiging er
til að taka inn á verkstæði þessi starfsmenn á ýmsum tímum, sem þar hafa raunar
ekkert að gera, enda ætlað að sinna öðrum verkefnum aðra tíma ársins, og er það
vandamál út af fyrir sig. En engum efa er bundið, að hér er brýn nauðsyn skípu-
Iagshreytingar, hægt að koma við verulegum sparnaði með sameiningu verkstæða og
aukinni samvinnu þeirra, og sýnist raunar eðlilegt að stefna að sérstakri allsherjar
vélamiðstöð ríkisins."

Auk þeirra hugmynda, sem hér hafa verið raktar, gæti Landssmiðjan rækt ýmis
verkefni önnur. í sambandi við áætlanir um framtíðina skiptir hins vegar megin-
máli, að kunnugt sé um þann vilja Alþingis, að Landssmiðjan verði starfrækt áfram
af fullum þrótti, svo að fyrirtækið losni úr þeim herfjötri, að dauðadómur vofi yfir
því árum saman.


